
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за внатрешни работи (“Службен весник на Република Македонија” бр. 92/09, 35/10, 36/11, 158/11, 114/12, 187/13 и 116/14), нормaтивно-правно се уредуваат организацијата и надлежноста на Министерството за внатрешни работи, внатрешните работи, категориите, статусот и посебните должности и овластувања на работниците во Министерството, контролата на вршењето на работите на Министерството, правата и обврските од работен однос на работниците во Министерството, должностите на работниците во Министерството, материјалната одговорност, односно надоместокот на штета и дисциплинската одговорност на работниците во Министерството.  

Заложбите за соодветно регулирање, односно зацврстување на системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно кога постојат околности дека службеното лице истото оружје може да го злоупотреби, имплицираат потреба од соодветно нормирање на предметното прашање во Законот за внатрешни работи. 
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување и дополнување на Законот за внатрешни работи (“Службен весник на Република Македонија” бр.92/09, 35/10, 36/11, 158/11, 114/12, 187/13 и 116/14) се заснова врз истите начела врз кои е заснован Законот за внатрешни работи. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ВНАТРЕШНИ РАБОТИ 

Член 1

Во Законот за внатрешни работи (,,Службен весник на Република Македонија“ бр.92/09, 35/10, 36/11, 158/11, 114/12, 187/13 и 116/14), во член 34 во ставот (3) по зборот ,,полиција“ запирката се заменува со точка и зборовите до крајот на реченицата се бришат. 
Член 2
По членот 115 се додава нов член 115-а, кој гласи:





,,Член 115-а

,,Работник на Министерството кој извршил кривично дело или прекршок со елементи на насилство, се упатува на задолжителен психијатриски и психолошки преглед односно советување со психолог (психолошко советување).“





Член 3 

Во член 141 став (1) по точката 10) се додава нова точка 11) која гласи:

,,11) избегнува задолжителен психијатриски и психолошки преглед односно советување со психолог (психолошко советување);“.

Точките 11), 12) и 13) стануваат точки 12), 13) и 14).

По точката 14) која станува точка 15) се додава нова точка 16) која гласи:

,,16) изврши кривично дело или прекршок со елементи на насилство;“.

Точките 15) и 16) стануваат точки 17) и 18).

Член 4

По  членот 129-ж се додава нов член 129-з, кој гласи:

,,Задолжително преземање на работник од страна на друга институција






Член 129-з


Кога со одлука на надлежната здравствена комисија е утврдено дека работникот е неспособен за вршење на работите и задачите на работното место каде работи заради нарушена психофизичка или општа здравствена способност, а истовремено работникот не ги исполнува условите за стекнување со право на инвалидска пензија, Министерството ќе се обрати до надлежното министерство за информатичко општество и администрација заради задолжително преземање на работникот од страна на друга институција.“. 





Член 5
Во член 148 став (1) во алинејата 3 сврзникот ,,и“ на крајот од реченицата се заменува со точка и запирка и се додава нова алинеја 4 која гласи:

,,- кога работникот извршил кривично дело или прекршок со елементи на насилство и “.

Член 6
Овој закон влегува во сила осмиот ден од денот на објавувањето во „Службен весник на Република Македонија“. 
          О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Со Законот за внатрешни работи (“Службен весник на Република Македонија” бр. 92/09, 35/10, 36/11, 158/11, 114/12, 187/13 и 116/14), нормaтивно правно се уредуваат организацијата и надлежноста на Министерството за внатрешни работи, внатрешните работи, категориите, статусот и посебните должности и овластувања на работниците во Министерството, контролата на вршењето на работите на Министерството, правата и обврските од работен однос на работниците во Министерството, должностите на работниците во Министерството, материјалната одговорност, односно надоместокот на штета и дисциплинската одговорност на работниците во Министерството.  

Заложбите за соодветно регулирање, односно зацврстување на системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно кога постојат околности дека службеното лице истото оружје може да го злоупотреби, имплицираат  потреба од соодветно нормирање на предметните прашања во постојниот Закон за внатрешни работи (“Службен весник на Република Македонија” бр. 92/09, 35/10, 36/11, 158/11, 114/12, 187/13 и 116/14).
За таа цел, со предложениот закон се предвидува нормирање на обврската на Министерството за внатрешни работи да го упати на задолжителен психијатриски и психолошки преглед односно советување со психолог (психолошко советување) работникот кој извршил кривично дело или прекршок со елементи на насилство, предвидување соодветен основ за поведување постапка за утврдување на дисциплинска одговорност на работникот кој ќе изврши  кривично дело или прекршок со елементи на насилство, негово отстранување од работното место (суспензија), како и задолжително преземање на работникот од страна на друга институција, доколку се исполнети условите предвидени во законот. 
Предлогот на закон за изменување и дополнување на Законот за внатрешни работи (“Службен весник на Република Македонија” бр.92/09, 35/10, 36/11, 158/11, 114/12, 187/13 и 116/14) се заснова врз истите начела врз кои е заснован Законот за внатрешни работи (“Службен весник на Република Македонија” бр. 92/09, 35/10, 36/11, 158/11, 114/12, 187/13 и 116/14).
Конкретно, со членот 1 од предложениот закон, се врши ревидирање на одредбата од членот 34 став (3) од Законот за внатрешни работи со кој се уредени полициските овластувања на овластените службени лица за безбедност и контрараузнавање. Имајќи предвид дека во ставот (3) чие ревидирање е предложено, е утврдено дека овластените службени лица за безбедност и контраразузнавање во Министерството за внатрешни работи имаат и може да ги применуваат полициските овластувања на полициските службеници, при што соодветно се применуваат одредбите од Законот за полиција, со предложената измена се врши доследно нормирање на предметното прашање, без конкретизирање на сегментите од Законот за полиција кои се наведени во членот 34 став (3) како своевидно појаснување, кое не е неопходно.
Членот 2 од предложениот закон, предвидува нормирање на задолжителниот психијатриски и психолошки преглед односно советување со психолог (психолошко советување) за работник на Министерството кој извршил кривично дело или прекршок со елементи на насилство.    

Со членот 3 од предложениот закон се врши дополнување на одредбата од членот 141 од Законот за внатрешни работи со кој се уредени основите за поведување на постапка за утврдување на дисциплинска одговорност, со нови основи (избегнување на задолжителниот психијатриски преглед односно советување со психолог-психолошко советување од страна на работникот, како и извршување на кривично дело или прекршок со елементи на насилство). Истовремено, покрај предвидувањето основ за поведување постапка за утврдување на дисциплинска одговорност, согласно членот 5 од предложениот закон, се утврдува и основ за отстранување на работникот од работното место (суспензија) во случаите кога истиот ќе изврши кривично дело или прекршок со елементи на насилство.
Во истиот контекст, членот 4 од предложениот закон предвидува задолжително преземање на работник од страна на друга институција, што подразбира кога со одлука на надлежната здравствена комисија е утврдено дека работникот е неспособен за вршење на работите и задачите на работното место каде работи заради нарушена психофизичка или општа здравствена способност, а истовремено работникот не ги исполнува условите за стекнување со право на инвалидска пензија, Министерството ќе се обрати до надлежното министерство за информатичко општество и администрација заради задолжително преземање на работникот од страна на друга институција.
Членот 6 од предложениот закон го предвидува влегувањето во сила на овој закон и тоа осмиот ден од денот на објавувањето во ,,Службен весник на Република Македонија“.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените изменувања и дополнувања   имаат за цел содржинско прецизирање на конкретни одредби од Законот за внатрешни работи (“Службен весник на Република Македонија” бр.92/09, 35/10, 36/11, 158/11, 114/12, 187/13 и 116/14), со што ќе се овозможи усогласеност на нормираните законски решенија од една страна и нивната практична имплементација, од друга страна. 

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се постигне содржинско допрецизирање на одредбите во однос на начинот на постапувањето од страна на Министерството за внатрешни работи во случаите на извршено кривично дело или прекршок со елементи на насилство од страна на работник на Министерството. 

Во тоа се состојат и придобивките од предложените решенија, како соодветно и прецизно  нормирање на законските решенија за предметните прашања, што би овозможило доследна практична имплементација на одредбите од Законот за внатрешни работи.
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Донесувањето на Предлогот на законот за изменување и дополнување на Законот за внатрешни работи (“Службен весник на Република Македонија” бр.92/09, 35/10, 36/11, 158/11, 114/12, 187/13 и 116/14),  не имплицира донесување на нови подзаконски акти, освен ревидирање на дел од постојните подзаконски прописи. 

И З В О Д

НА ОДРЕДБИ ОД ЗАКОНОТ ЗА ВНАТРЕШНИ РАБОТИ 
(,,Службен весник на Република Македонија“ бр.92/09, 35/10, 36/11, 158/11, 114/12, 187/13, 116/14) 
ШТО СЕ МЕНУВААТ
Полициски овластувања на овластените службени лица 

за безбедност и контраразузнавање

Член 34

            (1) Министерот во актот за систематизација на работните места во Управата, ги утврдува работните места на кои овластените службени лица за безбедност и контраразузнавање имаат и може да ги применуваат полициските овластувања на полициските службеници, на начин и под услови утврдени со Законот за полиција.  

            (2) Овластените службени лица за безбедност и контраразузнавање од ставот (1) на овој член ги применуваат полициските овластување под услови и во обем неопходни за остварување на работите од надлежност на Управата. 


(3) За овластените службени лица за безбедност и контраразузнавање за кои согласно со ставот (1) на овој член е утврдено дека имаат и може да ги применуваат полициските овластувања на полициските службеници, соодветно се применуваат и одредбите од Законот за полиција, што се однесуваат на правата и обврските на полициските службеници (редовна проверка на психофизичката и општата здравствена состојба, осигурување, покривање на трошоци во врска со лекување и слично).
Потешки случаи на кршење на работниот ред и дисциплина 

или неисполнување на работните обврски
Член 141


Работникот врши потешко кршење на работниот ред и дисциплина или неисполнување на работните обврски, утврдени со закон, колективен договор, правила и прописи на Министерството и договор за вработување, доколку:

1) неоправдано изостане од работа три последователни работни дена или пет работни дена во текот на една година;

2) го злоупотреби боледувањето;

3) не се придржува кон прописите за здравствена заштита, заштита при работа, пожар, експлозија, штетно дејствување на отрови и други опасни материи и ги повредува прописите за заштита на животната средина;

4) внесе, употреби или е под дејство на алкохол и наркотични средства;

5) стори кражба или во врска со работата намерно или од крајно невнимание предизвика штета на Министерството;

6) оддаде класифицирана информација;

7) изврши злоупотреба на лични податоци;

8) постапува спротивно на правилата и прописите на Министерството;

9) го злоупотреби или пречекори даденото овластување;

10) избегнува лекарски преглед заради утврдување на работната способност;

11) непристојно се однесува спрема странки;

12) противправно прибавува лична корист во врска со вршењето на работите и задачите;

13) изврши послуга или овозможување на послуга на друго лице со пари или со други работи од вредност кои на работникот му се доверени во вршењето на работите и задачите;

14) врши определени работи, самостојна или дополнителна стопанска или професионална дејност на начин и под услови спротивно на овој закон;

15) изврши дејствие што претставува кривично дело или изврши дејствие кое претставува прекршок против јавниот ред и мир и

16) основа, раководи, застапува, претставува политичка партија,      членува во органите на партијата утврдени со нејзиниот статут, изразува и застапува партиски ставови и убедувања во вршењето на работите и задачите, носи или истакнува партиски симболи во просториите или во службените возила на Министерството, партиски се организира или дејствува во Министерството.

Отстранување на работникот од работното место

Член 148


(1) До донесување на решение во дисциплинска постапка што се води против одреден работник, работникот со писмена одлука се отстранува од работното место и од Министерството во случаите утврдени со прописите за  работните односи, ако настане една од следниве ситуации:

- непосредно се загрозува животот или здравјето на работниците или други лица или се оштетуваат средства од поголема вредност,

- присуството на работа и понатамошната работа во Министерството штетно ќе се одрази врз работењето на Министерството,

- се осуетува или оневозможува утврдувањето на одговорноста за повреда на работните обврски и 

- кога против работникот е покрената кривична постапка за кривично дело сторено на работа или во врска со работата. 


(2) За време на отстранувањето од работното место и од Министерството, на работникот му се утврдува и исплатува надоместок во висина од 80% од износот на платата што работникот ја остварил во месецот пред отстранувањето од работното место.


(3) Решението од ставот (1) на овој член го донесува министерот, директорот на Бирото, односно директорот на Управата или други работници овластени од министерот.


(4) Работникот има право на приговор против решението од ставот (1) на овој член до посебна комисија, во рок од 8 дена од денот на доставување на решението. 


(5) Комисијата од ставот (4) на овој член ја формира министерот и е составена од претседател и двајца членови и нивни заменици, од кои еден член и заменик се претставници на синдикатот. 

(6) Решението на комисијата од ставот (5) на овој член е конечно.


(7) Приговорот против решението од ставот (3) на овој член не го одложува извршувањето на решението.
